
Cincin dengan permata.

 Adalah diceritakan Muḥammad bin al-Mu‘ammar seorang

yang terkenal amat pemurah. Pada suatu hari dia bertemu 

dengan seorang dusun yang memerhatikan cincin yang

sedang dipakainya. Orang dusun itu telah meminta cincin

itu sebagai hadiah daripadanya. Dengan tidak bertangguh

lagi Muḥammad bin al-Mu‘ammar melucutkan cincinnya dari

jarinya lalu diberikannya kepada orang dusun itu seraya

pesan dengan katanya:

 “Jagalah baik-baik cincin itu wahai orang

dusun! Terutama permata yang terikat dalam cincin

itu, kerana harga permatanya sahaja tak kurang dari 100

dinar.”

 Orang dusun itu kemudian mengigit cincin

itu untuk mengeluarkan permatanya. Lalu permata itu

dikembalikan kepada tuan yang punya sambil berkata.

“Tuan ambillah balik permata cincin ini. Saya

memada dengan peraknya sahaja.”

 Dijawab oleh Muḥammad bin al-Mu‘ammar “Demi Allah!

rupanya engkau lebih pemurah lagi daripada aku.”

*               *               *

Tak jera walau dihukum.

 Salah seoramg adik perempuan dari “Ḥātim

al-Ṭā’ī” dikatakan bersifat sangat pemurah, seperti

juga sifat abangnya.

 Kerana dia sangat pemurah hingga menyebabkan

keluarganya telah melarangnya, tetapi tidak diendahkannya. Maka

keluarganya pun berikhtiar untuk mengurungnya sehingga

menderita kelaparan dan berkeadaan sangat sempit

hidupnya. Mereka menyangka tentulah dia sudah jera

– tidak akan bersifat pemurah lagi – akibat kelaparan

dan kesempitan hidup yang telah ditanggungnya itu. Oleh

sebab itu dia pun dilepaskan oleh keluarganya dan

memberinya pula wang dan harta.

 Setelah dia bebas semula, tiba-tiba datang kepadanya

seorang perempuan pengemis untuk meminta-minta. Maka 

pengemis itu diberinya pula akan wang dan hartanya,

dan begitulah dibuatnya setiap dia bertemu dengan pengemis

dan orang yang meminta-minta sambil berkata, “Kerana aku

telah menanggung betapa pedih rasanya orang yang kelaparan,

maka tak mungkinlah selepas itu aku akan menahan pemberian

kepada orang-orang yang sedang dalam kesusahan.

*               *               *

Tokoh pemurah yang ganjil sifatnya.

 Adalah diceritakan seorang suku kaum al-Tīmī

bernama “Ibn Juz‘ān al-Tīmī” termasuk dalam golongan 

orang-orang yang pemurah lagi dermawan. Pada masa dia telah

meningkat berumur tua, kaum keluarganya pun telah menyekatnya

daripada membelanjakan wang supaya jangan jadi pemurah.

 Oleh kerana orang tua yang bersifat pemurah itu

tidak dapat lagi berlaku dermawan atau pemurah kepada

orang – sedang hartanya ada – tetapi kaum keluarganya

telah menyekatnya, maka dicarinya helah iaitu jika datang

kepadanya seorang pengemis, dia berkata;

 “Mari dekat kepada aku!” Manakala pengemis itu

telah dekat kepadanya, lalu ditumbuknya dan berkata: “Nah,

engkau pergilah kepada kaum keluarganya, untuk menuntut

qiṣāṣ (ganti bayaran rugi) tersebab aku telah

menumbukmu. Dan mintalah kepada mereka bayaran sekian-sekian

banyaknya. Jangan berhenti dari menuntutnya, sehingga

bayaran itu telah mereka selesaikan.”

 Dengan yang demikian, terpaksalah juga kaum

keluarganya membayarkan qiṣāṣ orang yang telah ditumbuk

oleh orang tua pemurah yang ganjil itu.

*               *               *

Budi bahasa yang halusan menyebabkan terselamat dari

ditebus.

 Adalah diceritakan, tatkala Nabi S.A.W didatangi

oleh askar-askarnya yang membawa orang-orang tawanan perang,

biasanya orang-orang tawanan perang itu kemudian dibahagi-bahagikannya

kepada sahabat-sahabatnya untuk dijadikan hamba sahayanya,

kecuali apabila telah ditebus oleh kaum keluarga mereka

 barulah mereka dapat dibebaskan.

 Di antara orang-orang tawanan perang yang baharu datang

itu, terdapat seorang perempuan yang cantik rupanya,

halus budi bahasanya, lagi pula fasih tutur katanya.

 Dia mengadap Rasulullah (S.A.W) seraya berkata:

“Ya, Muḥammad! Sekiranya tuan berpendapat patut

membebaskan saya, bebaskanlah saya daripada menjadi

hamba sahaya. Janganlah kiranya tuan mengecewakan

perasaan penduduk perkampungan orang-orang Arab. Kerana

saya adalah salah seorang anak perempuan penghulu   

1 Perkataan sebenar ialah mempunyai.

kaum saya. Sesungguhnya ayah saya memunyai1 budi

pekerti suka melepaskan orang yang kesempitan, memberi

makan orang yang kelaparan, memberi pesalin orang yang

tidak berpakaian, menyiarkan ucapan salam kepada setiap

orang dan tidak pernah menolak sebarang orang yang

mempunyai hajat. Sayalah anak perempuan “Ḥātim al-Ṭā’ī”.

 Mendengar itu baginda pun berkata;”Inilah sifat-sifat

yang dipunyai oleh orang-orang yang beriman (Mu’minīn)

bebaskan perempuan ini. Kerana sesungguhnya ayahnya

seorang yang gemarkan kepada ketinggian  budi pekerti.”

 Perempuan itu pun kemudiannya telah dibebaskan

oleh nabi S.A.W daripada menjadi hamba sahaya, kerana 

baginda menghargai jasa-jasa ayahnya.

*               *               *

Perempuan yang benar-benar tulus.

 Adalah diceritakan Ma‘an bin Zā’idah sedang hendak 

melaksanakan hukuman bunuh ke atas orang-orang salah tawanan

perang. Waktu itu pedang pun telah dihunus untuk

memengal leher mereka.

 Tiba-tiba salah seorang daripada orang-orang yang dijatuhi

hukum pancung itu menoleh kepadanya sambil berkata:

 “Mudah-mudahan Allah peliharakan al-Amīr (Ma‘an bin

Zā’idah)! Harap janganlah kiranya tuan campurkan

hukuman ke atas diri kami rasa kelaparan dan

kehausan dengan bunuh pula sekali harung. Demi Allah,

sifat belas kasihan yang ada pada al-Amīr tentunya akan

menolak perbuatan yang seperti itu.

 Mendengar rayuan tawanan itu, maka orang-orang itu

semuanya telah diberikan makan dan minum sehingga kenyang

dan puas. Mereka pun berkata:

 “Wahai al-Amīr! Mudah-mudahan Allah lanjutkan

usia tuan. Sesungguhnya kami ini walaupun telah

menjadi orang-orang tawanan tuan, tetapi yang sebenarnya

sekarang ini kami sedang pula menjadi dif dan

tetamu tuan. Kami merayu, atas nama orang-orang yang

menjadi tetamu haraplah kiranya kami diperlukan

sebagai tetamu tuan yang wajib tuan muliakan.”

 Mendengar itu, Ma‘an bin Zā’idah dengan tidak

teragak-agak lagi lalu berseru dengan katanya:

 “Sesungguhnya saya telah ampunkan kamu semuanya

daripada hukuman bunuh.”

 Seketika itu juga, salah seorang dari

mereka berkata: “Demi Allah wahai al-Amīr! Sesungguhnya

pengampunan tuan pada hari ini di sisi kami adalah

lebih mulia dan lebih bersejarah daripada hari kemenangan

tuan dapat menawan kami.”

 Kemudian mereka semuanya telah diberi pesalin dan

wang sebanyak yang mereka perlukan.

*               *               *

Kemurnian peribadi ‘Umar bin ‘Abd al-‘Azīz.

 Adalah diceritakan bahawa Khalifah ‘Umar bin ‘Abd al-‘Azīz

mempunyai seorang hamba sahaya yang bekerja menjaga

harta perbendaharaan negara. Khalifah juga mempunyai

beberapa orang anak perempuan kecil-kecil yang perlu

ditanggung makan minumnya, pakaian dan serba-serbi

perhiasan yang diperlukan bagi anak-anak perempuan.

 Walaupun beliau seorang Khalifah yang di tangannya

terletak kekuasaan mengendalikan urusan seluruh umat

Islam dewasa itu, namun kehidupan rumah tangganya

sehari-hari seperti keadaan rakyat biasa yang sentiasa

dalam kesederhanaan – jauh dari hidup dalam

kemewahan dunia. Kerana kurangnya mementingkan kemewahan

diri dan kesenangan hidup, hingga terbawa-bawa

terhadap anak-anak dan rumah tangganya. Mereka pun

terpaksa hidup dalam keadaan kesederhanaan pula.

 Pada suatu hari – kebetulan waktu itu hari

Arafah, yang bererti besoknya adalah Hari Raya

Aidil Adha – datanglah anak-anak perempuan beliau kepadanya

dan berkata:

 “Wahai ayahanda! Besok adalah Hari Raya.

Semua orang-orang perempuan akan bersuka ria di antara mereka

ada yang menyesali kami; mengapa kami puteri-puteri Khalifah,

puteri-puteri Amīr al-Mu’minīn di Hari Raya telanjang tanpa

perhiasan hanya berpakaian putih semata-mata?”

 Mereka berkata sedemikian sambil menangis

tersedu-sedu mengenangkan mereka yang begitu malang.

Khalifah sangat terharu mendengar tangisan puteri-puterinya

itu.

 Maka beliau telah memanggil hamba sahaya yang menjadi

penjaga perbendaharaan negara seraya berkata:

 “Hai sahayaku! Berilah aku pendahuluan

gajiku bagi satu bulan sahaja, kerana aku hendak

belikan keperluan bagi anak-anakku untuk Hari Raya.”

 Penjaga perbendaharaan negara itu pun menjawab

dengan katanya:

 “Wahai Amīr al-Mu’minīn! Tuan hendak meminjam

wang gaji dari Baitulmal? Saya mengingatkan, adakah

tuan menyangka bakal hidup satu bulan lagi maka

tuan hendak meminjam wang gaji bagi satu bulan

sebagai hutang?”

Mendengar jawapan itu Khalifah ‘Umar bin ‘Abd al-‘Azīz

kebingungan, dan berkata:

 “Benar apa yang engkau katakan hai hamba sahaya.

Semoga Allah memberkati engkau!”

 Kemudian beliau pun  berpaling kepada anak

perempuannya, seraya berkata:

 “Wahai anak-anakku! Telan sahajalah kepahitan

hidup yang didorong oleh kehendak nafsu syahwat

kamu. Kerana sesungguhnya syurga itu tidak dapat

dimasuki melainkan dengan bersusah payah.”

